
Monsieur Claude Wiseler 
Präsident vun der Chamber 

Lëtzebuerg, den 11. Dezember 2024 

Här Präsident, 

sou wéi den Artikel 80 vum Chambersreglement et virgesäit, biede ech Iech, dës parlamentaresch Fro un 
den Här Minister fir Educatioun, Kanner a Jugend weiderzeleeden. 

Supply4Future ass eng digital Plattform, iwwert déi Produzente vu lokalen a biologesche Liewensmëttel 
hir Wuere verkafe kënnen an esou ee vereinfachten Zougang zu der Restauratioun vun den ëffentleche 
Lycéeën an der Universitéit kréie kënnen. No enger Testphas 2023 kafe säit dem 1. September 2024 all 
d’Schoul- an d’Unikantinne zu Lëtzebuerg hier Liewensmëttel iwwert dës Plattform an.  

Um Niveau vun de Crèchen an de Maison relaisen, gëtt et nach keng esou eng zentraliséiert 
Akafsplattform fir d’Restauratioun. Déi privat Acteuren an d’Gemengen hu ganz individuell Léisunge fir 
d’Liewensmëttelbeschafung. Verschidde Crèchen a Maison relaisen verschaffen haut scho vill lokal a 
biologesch Produiten, mee anerer awer (nach) net. Fir dozou bäizedroen, dass all Kand am Land en 
Zougang zu lokalen a biologesche Produite kritt, kéint et dofir interessant sinn, och 
d’Liewensmëttelakeef am Beräich vun der non-formaler Bildung iwwert eng digital Plattform ze 
facilitéieren, fir d’Akafe vu lokalen a biologesche Produiten, fir d’Prestatairen esou einfach an attraktiv 
wéi méiglech ze gestalten.  

An deem Kontext géing ech dem Här Minister fir Educatioun, Kanner a Jugend gäre follgend Froe stellen: 

1) Am Koalitiounsaccord steet : « Des analyses ciblées seront menées pour évaluer les pratiques
dans des domaines spécifiques tels que […] l’alimentation saine dans les services d’éducation
et d’accueil, afin d’identifier d’éventuelles lacunes et afin d’adapter le système aux besoins du
secteur. » Wou sinn d’Aarbechten un dëser Etüd aktuell drun?  Wien féiert d’Etüd duerch a bis
wéini soll d’Analys ofgeschloss ginn?

2) Ginn et Pläng, fir d’Offer u lokalen a biologesche Produiten an d’Demande u Liewensmëttel
am Beräich vun de Crèchen an de Maison relaisen duerch eng nei digital Akafs-Plattform (oder
den Ausbau vun enger bestoender) méi no beieneen ze bréngen?

3) Mat wéi enge konkrete Piste wëll de Ministère doriwwer eraus an de kommende Joren dozou
bäidroen, dass um Niveau vun der non-formaler Bildung all Kand am Land vun enger lokaler
an nohalteger Ernärung profitéiere kann?

Mat déiwem Respekt, 

Ben Polidori 
Deputéierten 

N°1652 

Entrée le 11.12.2024 

Chambre des Députés 

Déclarée recevable                

Président de la Chambre des Députés 

(s.) Claude Wiseler 

Luxembourg, le 12.12.2024 

Äntwert vum Minister fir Educatioun, Kanner a Jugend, Claude Meisch, op d’parlamentaresch Fro 
Nr. 1652 vum honorabelen Deputéierte Ben Polidori 

 

Ad 1) 

Den honorabelen Deputéierten zitéiert dee Passage vum Regierungsprogramm nëmmen deelweis. De 

ganzen Abschnitt seet Follgendes: „Des analyses ciblées seront menées pour évaluer les pratiques dans 

des domaines spécifiques tels que l’éducation plurilingue, l’inclusion, l’activité physique ou 

l’alimentation saine dans les services d’éducation et d’accueil, afin d’identifier d’éventuelles lacunes et 
afin d’adapter le système aux besoins du secteur.“ Gemengt ass hei un éischter Stell de Programm 

„Gesond iessen, Méi beweegen“ (GIMB) deen am Joer 2006 als Plan d’action national interministériel 
lancéiert gouf.  

Wat d’Iwwerschaffe vun Programm GIMB betrëfft, sou sinn d’Aarbechten nach amgaang. 

Zu der Ernärung an den SEA sief bemierkt, datt dat modifizéiert groussherzoglecht Reglement vum 14. 

November 2013 d’Obligatioune vun de Gestionnairen a Käch reegelt, fir eng qualitativ héichwäerteg 
Ernärung an deene Strukturen unzebidden: 

- D’Gestionnaire si verflicht, eng equilibréiert Ernärung unzebidden, déi op frësche Produkter 

baséiert an dem Alter vun de Kanner ugepasst ass (Artikelen 2 an 18). 

 

- D’Käch, déi fir d’Iesse verantwortlech sinn, musse spezifesch Formatiounen am Beräich vum Kache 
fir d’Kanner absolvéiert hunn an deemno e passenden Diplom hunn, fir d’Qualitéit vum Iessen ze 

garantéieren (Artikel 12). 

 

Ad 2)  

Och wann déi digital Akafs-Plattform „Supply4Future“ vu Restopolis sech bewäert huet an den Taux 

vun de Bioproduiten an de Kantinne vun den ëffentleche Lycéeën an der Universitéit Lëtzebuerg konnt 

erhéicht ginn, sou sief drun erënnert, datt d’Gestionnairë vun den SEA fräi sinn an der Organisatioun 

vun hire Strukturen, dorënner och, wat de Choix vun de Liewensmëttel-Liwweranten ugeet. Dëst läit 

net an der Kompetenz vum Staat. De Ministère fir Educatioun, Kanner a Jugend (MENJE) wäert 

deemno de Gestionnairë keen Outil, sief en nach sou performant, imposéieren an et gëtt och de 

Moment keng Demande an déi Richtung.  

Ad 3) 

Am Kader vun den Efforten, fir eng gesond an nohalteg Ernärung ze fërderen, ënnerstëtzt de MENJE 

eng Rei Aktiounen: 

- Weiderbildung: De Formatiounsdispositif bitt Formatiounen iwwer gesond Ernärung un. Dës 

Formatioune stinn de Professionellen aus den SEA gratis zur Verfügung, fir d’Qualitéit vun der 
Ernärung fir d’Kanner ze garantéieren. 
 

- Guide fir eng gesond Ernärung: E Guide fir Kanner vu 4 bis 12 Joer ass scho verfügbar a gëtt vum 

Personal an den SEA benotzt. Eng Versioun fir Kanner vun 0 bis 4 Joer ass aktuell an der Reflexioun.  

 

- Programm „Natur genéissen“: Dëse Programm, geleet vum SICONA, sensibiliséiert Kanner a 

Famille fir d’Bedeitung vun enger lokaler an nohalteger Ernärung. Hei gëtt mat lokale Produzenten 
zesummegeschafft, fir dës Produiten an d’SEA anzebréngen. 

 

Lëtzebuerg, de 17. Januar 2025 

 

De Minister fir Educatioun, 

Kanner a Jugend 

 

(s.) Claude MEISCH 

 


